
 

 Gæti minna vægi yfirvinnu aukið framleiðni og hækkað laun? 

Það þarf vart að taka það fram að kjaraviðræður á Íslandi eru í algjörum hnút um þessar mundir og að staðan 
er grafalvarleg. Við í greiningardeild Arion banka viljum hugsa í lausnum og veltum við því fyrir okkur hvort að 
breyting á fyrirkomulagi yfirvinnu, þar sem dregið er úr vægi hennar í launum fólks en heildarlaun hækkuð, 
gæti verið hluti af lausninni. Við förum ekki nánar út í 
nákvæma útfærslu á slíkum breytingum og  vissulega þarf 
ýmislegt annað að koma til svo að hægt sé að skera á 
hnútinn, en fjölmargar rannsóknir benda til þess að breyting 
á þessa vegu geti aukið framleiðni og stytt vinnutíma, sem 
bæði vinnuveitendur og starfsfólk hagnast á. Því vonum við 
að aðilar vinnumarkaðarins íhugi í það minnsta vandlega 
hvernig megi breyta uppbyggingu vinnumarkaðsins á 
Íslandi – öllum til hagsbóta og ekki einungis hvað varðar 
yfirvinnutaxta og -tíma. Lág framleiðni og langir vinnudagar 
er viðvarandi ástand á Íslandi en á meðan sýna rannsóknir 
fram á skaðleg áhrif mikillar yfirvinnu á framleiðni og heilsu. 
Þá er enn fremur hugsanlegt að hátt yfirvinnuálag geti 
skapað skaðlega hagræna hvata. 

Framleiðni á Íslandi er lítil og vinnudagurinn 
langur 

Oft er talað um að framleiðni á Íslandi í samanburði við Norðurlöndin sé lítil, vinnuþátttaka sé mikil og 
vinnudagurinn langur. Þetta er í meginatriðum allt rétt og er t.d. farið vel yfir þessi mál í skýrslu 
ráðgjafafyrirtækisins McKinsey, Charting a growth path for Iceland. Þar kemur fram að framleiðni í 
þjónustugreinum er sérstaklega lág hér á landi samanborið við Norðurlöndin. Á myndunum hér að neðan ber 
annars vegar að líta verga landsframleiðslu á vinnustund vinstra megin, sem er mælikvarði á framleiðni, en 
verga landsframleiðslu á mann hægra megin. Landsframleiðsla á mann á Íslandi er vel yfir meðaltali í ESB 
og mjög svipuð og á hinum Norðurlöndunum, nema í Noregi sem sker sig úr með sinn mikla olíuauð. Sé horft 
á landsframleiðslu á vinnustund, eða framleiðni, blasir við önnur mynd þar sem Ísland hefur lengi verið 
eftirbátur Norðurlandanna og einnig undir meðaltali ESB og OECD.  

  

Heimild: OECD 

Hvað er framleiðni? 

Framleiðni er mælikvarði á hversu mikilli 
framleiðslu tiltekin aðföng (t.d. fjármagn, vinnuafl, 
land og tækni) skila. Framleiðni vinnuafls er 
iðulega mæld í afköstum á klukkutíma eða innan 
annars tímaramma. Ef starfsmaður saumar 8 húfur 
á dag og ekki þarf aðra framleiðsluþætti þá er 
framleiðni hans á dag verðmæti 8  húfa. Ef hann, 
einhverja hluta vegna, getur einn daginn saumað 
10 húfur á dag hefur framleiðni hans aukist um 
25%. Eftirspurn atvinnurekenda eftir vinnuafli hefur 
sterk tengsl við framleiðni og þ.a.l. hversu mikið 
atvinnurekandinn er reiðubúinn að greiða fyrir 
vinnuna, sem birtist í launum starfsfólks. 

Hagstofa ESB (Eurostat) framkvæmir á 4 ára fresti launakönnun í Evrópu þar sem þessi lága framleiðni birtist 
í hlutfallslega lágu tímakaupi á Íslandi. Á Íslandi var tímakaup að meðaltali 11,3 evrur árið 2010, að teknu tilliti 
til kaupmáttar, á meðan meðaltalið í Evrópusambandinu var 13,8 evrur, sem kemur heim og saman við tölur 
um landsframleiðslu á vinnustund. Í könnuninni sést einnig glögglega að Íslendingar vinna langan vinnudag, 
en aðeins Tyrkir vinna fleiri stundir í hverjum mánuði. Þá er meðalfjöldi yfirvinnustunda hér á landi sá 
langhæsti í álfunni eða 14 talsins, en næst á eftir kemur Malta með 10 yfirvinnustundir. Ósérhæfðir, og 
sérstaklega iðnaðarmenn, vinna svo ennþá fleiri yfirvinnutíma og vinna íslenskir iðnaðarmenn að jafnaði 26 
fleiri yfirvinnutíma á mánuði en kollegar þeirra innan Evrópusambandsins. Það er ekki bara langur vinnutími 
sem bætir að einhverju leyti upp lága framleiðni því atvinnuþátttaka á Íslandi er sú mesta í OECD. Í stuttu 
máli má því segja að lífsgæði Íslendinga byggist að miklu leyti á að við bætum upp fyrir lága framleiðni með 
því að vinna mikið. Þetta þýðir einnig að minna svigrúm er til að auka framleiðslu á Íslandi með aukinni vinnu 
í samanburði við samkeppnislönd, þannig að ef atvinnuþáttaka er mikil er innfluttningur vinnuafls lykilþáttur í 
að auka framleiðslu, nema að kerfisbreyting eigi sér stað. 

 

Heimild: Eurostat 

 

Rannsóknir benda til þess að yfirvinna dragi úr framleiðni og hafi skaðleg áhrif á heilsu 

Fjöldinn allur af rannsóknum í hagfræði benda til þess að of langur vinnudagur dragi verulega úr framleiðni, 
ekki síst í byggingariðnaði og öðrum iðnaði. Thomas (1992) tók saman yfirlit um rannsóknir sem hafa verið 
gerðar á áhrifum vinnutíma á framleiðni, sérstaklega í byggingariðnaði og öðrum iðnaðar, sem benda flestar 
til neikvæðs samhengi þar á milli. Framleiðni tap við lengri vinnutíma er misjafnt, en eldri rannsóknir benda til 
að í 6 daga vinnuviku sé framleiðni 7% hærri en í 7 daga vinnuviku, og að 10 tíma vinnudagur í stað 9 tíma 
þýði 4% tap á framleiðni. Grein hans og Raynar (1997) styður við fyrri rannsóknir hans og áætla þeir 10-15% 
tap á framleiðni þær 10-20 stundir sem unnar eru umfram 40 klukkustunda vinnuviku í byggingariðnaðinum í 
Bandaríkjunum. Hanna et al. (2005) komast að svipaðri niðurstöðu þar sem lenging vinnuviku úr 40 tímum í 
50 tíma dregur úr framleiðni um 10%, mælt sem hlutfall áætlaðra og raunverulegra afkasta. Þá bendir 
rannsókn Olivia og Sterman (1999) til þess að mikil yfirvinna geti dregið úr tekjum þjónustugreina og þannig 
skert framleiðni. 

Í grein Clifton og Shepard (2000) er svo enn önnur vísbendingin um þessi áhrif þar sem 10% lenging 
yfirvinnutíma leiðir til 2-4% taps á framleiðni í framleiðslugreinum. Þeir rökstyðja vel hvernig stytting 
yfirvinnutíma getur haft jákvæð áhrif t.d. með því að fækka fjarvistum, auka tryggð starfsmanna, draga úr 
stressi og þreytu, auk þess að bæta nýtingu vinnutíma. Einnig getur styttri yfirvinnutími þýtt að fyrirtæki geta 
frekar laðað að sér öfluga starfsmenn og dregið úr eftirliti með starfsmönnum þar sem vinnutíminn er styttri. 
Þá hefur verið framkvæmdur fjöldi rannsókna sem benda til þess að of mikil yfirvinna hafi skaðleg áhrif á 
heilsu. Kleppa og Sanne (2008) fundu t.d. út að tíðni kvíða og þunglyndis væri marktækt hærri hjá þeim sem 
vinna yfirvinnu. Þá eru vísbendingar um að slysatíðni aukist verulega við mikla yfirvinnu. 

Fyrir utan upptalin atriði, er augljóst að langur vinnudagur dregur úr möguleikum til að sinna fjölskyldu, 
áhugamálum, námi samhliða vinnu eða öðru sem fólk kýs að gera og hefur ánægju af. Of langur vinnudagur 
skaðar því að öllum líkindum lífsgæði fólks einnig á þennan hátt, fyrir utan að minnka afköst og skerða heilsu, 
sem eykur álag á heilbrigðiskerfið. Með öðrum orðum er ekki ósennilegt að samfélagið í heild tapi á of miklu 
vægi yfirvinnu af þessum sökum. 

Draga hvatar til að sækja í yfirvinnu úr framleiðni? 

Yfirvinnustundir á mánuði í Evrópu árið 2010

Meðaltal Iðnaðarmenn og sérhæft iðnverkafólk Ósérhæft starfsfólk

Ef mikill munur er á dagvinnu- og yfirvinnutaxta geta skapast hvatar fyrir starfsfólk til að sækja frekar í yfirvinnu 
í þeim tilgangi að hækka heildartekjur sínar. Á Íslandi er algengt að yfirvinnuálag sé 60-70% ofan á 
dagvinnulaun svo það getur verið eftir nokkru að slægjast. Þetta er þó háð skilyrðum um heildarvinnutíma, 
sveigjanleika vinnutíma og fleira, en víða á Íslandi virðist fyrirkomulagið þó ekki koma í veg fyrir að slíkir hvatar 
geti skapast. Ef umboðsvandi (e. principal agent problem) er til staðar, þar sem að starfsmaður þekkir betur 
en yfirmaður hans, eða verkkaupi, hversu langan tíma verk tekur, sem á vafalaust við í mörgum tilfellum, gæti 
starfsmaðurinn freistast til þess að draga verk sitt á langinn og ná þannig í aukna yfirvinnu til þess að láta 
enda ná saman. 

Með slíkum hvötum, og ef þeir eru nógu sterkir til að hafa mikil áhrif á hegðun, getur þetta dregið verulega úr 
framleiðni. Verk sem gæti tekið 8 klukkustundir, tekur þá mögulega 10 klukkustundir vegna þess að 
starfsmaðurinn þarf að drýgja tekjur sínar með yfirvinnu. Í því tilfelli væri framleiðni tapið 20%. Hafa ber í huga 
að þetta eru algjörar vangaveltur og á þessu hafa verið gerðar fáar rannsóknir. Þrátt fyrir það er ljóst að þessi 
umboðsvandi og hvatar geta verið til staðar og þar sem kjaraviðræður eru í algjörum hnút verða aðilar að 
velta fyrir sér öllum leiðum til að hækka laun og stækka kökuna um leið. Aukin framleiðni á Íslandi gæti 
stækkað þá köku verulega mikið. 
 

Leysum kjaradeilur á skynsamlegan hátt sem allra fyrst og aukum framleiðni 

Það þarf ekki að tíunda hér hversu skaðlegar afleiðingar fjöldaverkföll munu hafa og hafa haft nú þegar. 
Ástandið er grafalvarlegt, og þó að ósamrýmanleg sjónarmið allra deiluaðila séu í meginatriðum skiljanleg, 
þá eru horfur á að tjónið verði gríðarlegt fyrir nær allar atvinnugreinar landsins og þar með alla þjóðina. Þannig 
gætu verkföll, ef þau dragast á langinn, dregið verulega úr hagvexti í ár. Það er því okkar von að aðilar 
vinnumarkaðarins horfi með opnum huga til lausna og íhugi vandlega hvort að breytingar á fyrirkomulagi 
yfirvinnu séu öllum til hagsbóta og þannig þáttur í að ná sátt á vinnumarkaði.  

Það er vissulega ýmislegt annað en endurskoðun á yfirvinnu sem gæti aukið framleiðni. T.d. benda rannsóknir 
til þess að menntun, fjárfesting í upplýsingatækni, sterkt fjármálakerfi og erlend fjárfesting geti aukið framleiðni 
vinnuafls. Einnig má velta fyrir sér hvort hlutfallslega lág framlög til rannsóknar- og þróunarmála (1,9% af 
landsframleiðslu árið 2013), sem er undir meðaltali OECD (2,4% af landsframleiðslu 2013), standi framleiðni 
vexti fyrir þrifum. Það væri æskilegt að sátt væri til staðar á vinnumarkaði þannig að meiri tími færi í 
stefnumótun sem miðar að því að stækka kökuna öllum til hagsbóta, í stað átaka um hvernig henni er skipt. 

Hvað sem öllum kjaradeilum líður þá er staðreyndin sú að fátt sem tryggir lífskjör og velferð betur til lengra 
tíma litið heldur en mikil framleiðni. Eins og nóbelsverðlaunahafinn Paul Krugman sagði eitt sinn: „Framleiðni 
er ekki fyrir öllu, en til lengri tíma er hún nánast það eina sem skiptir máli. Geta lands til að bæta lífskjör 
byggist nær algjörlega á getu landsins til að auka afköst á hvern launamann.“ 

